
EH Bildu Nafarroa talde parlamentarioari atxikitako foru parlamentari Mikel Zabaleta Aramendia jaunak 11-23-PES-00122 galdera idatzia egin du, Aiegiko “La Hoya de Lucea” tiro zelaiari buruz. Hona Landa Garapeneko, Ingurumeneko eta Toki Administrazioko kontseilariaren erantzuna:
Galdera:
1.- 2022ko abuztuaren 27an plater tiroketako jarduera egin zela jakin baitugu –hain zuzen ere, EH Bildu Nafarroa talde parlamentarioko Adolfo Araiz Flamariquek iazko abuztuaren 31n egindako galderei esker–, departamentuak inolako ikuskapenik egin al zuen basozainen zerbitzuaren bidez jarduera horretan sortutako plater nahiz berun hondakinak desagerrarazi zirela egiaztatu ahal izateko? Departamentuak administrazio prozedurarik abiarazi al zuen, Aiegiko Udalak tiro eremuan baimenik gabe antolatutako jarduerak direla-eta?
Erantzuna:
a) Ingurumen Zuzendaritza Nagusiko basozaintzari ez zaio eskatu Aiegiko tiro zelaian inolako ikuskapenik egiteko 2022ko abuztuaren 27an izandako plater tiroketako jardueraren ondoren.
b) Ez da inolako zehapen prozedurarik hasi tiro zelaian antolatutako jardueren harira, ez ingurumen araudiaren arabera, ez lurralde eta hirigintza antolamenduaren arabera.
Galdera:
2.- Ikusi da aurten ere tiro zelaian berriro antolatu dela plater tiroketa; Landa Garapeneko eta Ingurumeneko Departamentuak badaki jarduera hori antolatu dela? Gaur egun, “La Hoya de Lucea” tiro zelaia erabiltzearen inguruan, zein da egoera juridikoa? Egin al du Aiegiko Udalak eskaerarik jarduera horretarako baimena lortzeko?
Erantzuna:
a) Departamentu honek ez du jakin Aiegin plater tiroketarik antolatu denik galdera idatzi hau jaso arte.
b) Gaur egun, honako hau da tiro zelaiaren egoera juridikoa:
· Bere garaian emandako ingurumen ukipenetarako baimena, Ingurumenaren Araubide Juridikoaren Atalak emandako txosten juridikoan zehaztutakoarekin bat.
· Ingurumen ukipenetarako baimena Ingurumena Babesteko Esku-hartzeari buruzko martxoaren 22ko 4/2005 Foru Legean egon zen araututa, eta lege hori gaur egun Ingurumenean eragina duten jarduerak arautzen dituen abenduaren 16ko 17/2020 Foru Legeak indargabetzen du.
· Ingurumenean eragina duten jarduerak arautzen dituen abenduaren 16ko 17/2020 Foru Legeak “Ingurumen ukipenen txostena” jasotzen du, baina, 2. eranskinaren arabera, ez da aplikagarria tiro zelaiko instalaziorako eta jarduerarako.
· Jarduerak, halaber, ez du beste ingurumen araudi baten edota lurralde eta hirigintza antolamenduko araudi baten araberako baimenik eskatzen.
c) Ez dago jasota Udalak inolako eskaerarik egin duenik jarduerarako baimen iraunkor bat eskuratzeko. Alabaina, horrelako baimen bat ezin daiteke exijitu aurreko puntuetan azaldutakoagatik.
Galdera:
3.- Plater tiroketako aurtengo jarduerak izan beharreko administrazio baimenak ez baldin badauzka, Landa Garapeneko eta Ingurumeneko Departamentuak ba al du neurririk hartzeko asmorik? Basozainen zerbitzuak ikuskapenik eginen al du aurten tiro eremuaren egoera zein den begiratzeko?
Erantzuna:
a) Kontuan hartuta aurreko puntuan adierazi dena, aipatutako jarduerarako ez da ingurumen baimenik behar, ezta lurralde antolamenduko baimenik ere. Hori horrela, ez da aurreikusten horren harira inolako adierazpenik egitea.
Nolanahi ere, Departamentu honek honako gogoeta hauek helaraziko dizkio Aiegiko Udalari:
Mota horretako instalazioen arazo nagusia da tiro zelaietan tiroketarako erabiltzen diren plateretako batzuek dituzten hidrokarburo aromatiko poliziklikoek (HAP) lurzorua kutsatzen dutela, eta erabilitako kartutxoen perdigoietan dagoen berunak ere kutsadura eragiten duela (nolanahi ere, antimonioa eta artsenikoa ere egon daitezke nagusiki).
Antzeko jarduerak hartzen dituzten beste tiro zelai batzuetako lurzoruetan dauden kutsatzaileen inguruan ikerketak egin dira, eta kutsatzaile bien kasuan lurzorurako erreferentziazkoak diren mailez gaindiko balioak ikusi dira. Halaber, deskontaminazio prozedurak garatu dira lurzoru horietan kutsatzaile biak desagerrarazteko.
Hori dela-eta, beharrezkotzat jotzen da bertako lurzorua kutsatzea prebenitzeko aldez aurretiko neurriak hartzea, jardueraren ondorioz kutsatzaile horiek ager daitezela saihesteko. Hori horrela, tiroketarako plateren erabilera mugatu behar da beren osaeran HAPak dituztenen kasuan, honako muga hauek jarrita:
Bentzo(a)pireno ≤ 1 mg/kg
HAPak guztira ≤ 10 mg/kg
Plateren hondakinak lurzorutik aldizka garbitzea exijitu beharko litzateke are gehiago minimizatzeko erabiltzen diren plateretatik eratorritako kutsatzaile posibleen presentzia, eta platerak behar bezala kudeatu beharko lirateke hondakin ez-arriskutsuen zabortegietan, birziklatzerik ez badago.
Halaber, kartutxoen erabilera mugatu beharko litzateke, eta perdigoietan berunik, artsenikorik eta antimoniorik ez dutenak soilik erabiltzea baimendu; izan ere, jotzen da material horiek direla ohiko perdigoietan nagusiki egoten direnak, eta lurzorurako kutsadura karga handia dutela.
Aurrez aipatutako betekizunei jarraikiz, sortutako hondakinak kudeatzeak ez du bestelako arazorik planteatzen baimendutako kudeatzaileen bitarteko bilketa sistemen bidez egiteko.
Antzeko tiro zelaietan egin diren beste azterketa batzuetan dagoen dokumentazioaren arabera, jarduera horietan sortutako hondakinen tipologia eta horietako bakoitzerako aurreikusitako kudeaketa, aurrez azaldutakoarekin bat, honako hauek lirateke:
HONDAKINA ETA OSAGAIAK/GOMENDATUTAKO KUDEAKETA
Kartutxoa
ZORROA: dentsitate handiko polietilenoa.
02 01 04
02 01 10
Zorroa, pistoia eta kulata berrerabiltzeko aukera..
Plastikoa eta metala birziklatzeko edukiontzi batean uztea.
KULATA eta PISTOIA: metalezko pieza, normalean letoizkoa;
TAKOA: Plastikoa, kartoia, kortxoa eta feltroa.
Platera
Buztina, igeltsua, petrolio brea, ikatz brea, pinu kolofonia naturala
02 01 99
Tiro eremuan aldizka jasotzea  eta hondakin ez-arriskutsuen zabortegira eramatea, birziklatzea posible ez bada.
Plateren eta kartutxoen kartoizko kutxak Papera/kartoia 15 01 01 Gaikako bilketaren bidez birziklatzea
Perdigoiak Altzairua/burdina 02 01 10 Aldizka jaso ahal direnak birziklatzea
Azkenik, beharrezkotzat jotzen da jarduera hasi eta bost urteko epean eremuaren lurzoruaren egoerari buruzko txostena aurkeztea, berorren adierazle den laginketa barne hartzen duena eta lurzoruan honako parametro hauek aztertzen dituena, gutxienez ere: HAP (banakakoa eta guztizkoa), beruna, artsenikoa eta antimonioa.
Egoerari buruzko txostenaren irismena une horretan zehaztuko da lurzoru kutsatuen ardura duen ingurumen organoarekin batera.
b) Ez da aurreikusten Basozainen zerbitzuak ikuskapenik egitea aurten tiro eremuaren egoera zein den egiaztatzeko.
Hori guztia jakinarazten dizut, Nafarroako Parlamentuko Erregelamenduaren 215. artikuluan ezarritakoa betez.
Iruñean, 2023ko azaroaren 2an
Landa Garapeneko eta Ingurumeneko kontseilaria: José María Aierdi Fernández de Barrena

